
THE PLOT OF EPOS A.SASPAEV’S STORY “THE GOLDEN BRACELET OF 

KANIKEY” 

 
Аннотация: Макалада А.Саспаевдин “Каныкейдиналтын билериги” аңгемесинде эпостун 

сюжеттин колдонуу чеберчилиги каралат. 

Аннотация:  В статье  рассматривается использование сюжета эпоса в рассказе 

А.Саспаева “Золотой браслет Каныкея”. 

Abstract: The plot of epos description of the A.Saspaev’s story”The golden bracelet of Kanikey”. 

“Манас” үчилтиги  менен жеке чыгармачылыктын карым-катышы 80-90-жылдары 

жигердүү улантылды. Анткени ошол жылдары коомубузда кайра куруу, ачык-

айкындуулук, тарыхый эс-тутумубузга кайрылуу, улуттун өзүн-өзү таануу сыяктуу 

маселелер курч коюла баштаган. Улуттук адабиятта да жаңылануунун  шарапаты менен 

сүрөткерлер “Манас” үчилтигине, манасчылык өнөргө кайрылып, Улуу Сөздүн 

эстетикалык мүмкүнчүлүктөрүн жаңы көркөмдүк принциптердин негизинде кайрадан 

жандандырууга, жаратууга, сапаттык баскычтарга көтөрүүгө аракеттеништи. Алсак, 

Т.Сыдыкбековдун “Көк асаба”, А.Жакыпбековдун “Теңири Манас”, Ч.Айтматовдун 

“Кайрылып куштар келгенче”, А.Саспаевдин “Каныкейдин алтын билериги”, 

К.Акматовдун “Күндү айланган жылдар”, Ж.Садыковдун үчилтик драмалары дал ушул 

мезгилдин көркөм туундуулары. Ал эми кыргыз прозасында  А.Саспаев да манас 

темасына кайрылып, 1991-жылы “Каныкейдин алтын билериги” аттуу аңгемесин 

жарыялады. Ырас жазуучу окурмандарга аңгеме жанрынын чебери катары белгилүү 

болгон. Окумуштуу К.Асаналиев: “А.Саспаев-жазуучулук шааниси боюнча тубаса 

аңгемечи Аңгеме жанры-анын стихиясы” [1, 119-121],- десе, сынчы К.Даутов: 

“А.Саспаевдин аңгемелери турмуштун өзүндөй жөнөкөй да, татаал да, дайыма турмуш 

жыттанып турат” [3, 502], -дейт. Эки илимпоз тең А.Саспаевди чакан жанрдын көркөм 

процессине  аралашып, өзүнө таандык адабий көз карашы, ички даярдыгы, стили бар 

таланттуу сүрөткер экендигин белгилеп өттү. 

Мына ушундай талантка ширелген “Каныкейдин алтын билериги” эпос өзөктүү 

аңгеме. Автор чыгарманы залкар манасчы С.Каралаевдин варианттына негиздөө менен 

эпостогу өзөктүү окуялардын бири “Каныкейдин ордосун Абыке, Көбөштүн талап 

кетишин” тандап алышынын себеби да бар. Анткени  бул өзөктү окуя “Манас” менен 

“Семетей” эпосун ички логикалык жагынан бүтүндөй маани-мазмунун байланыштырып 

турган руханий көпүрө  катары таасир этет. Трагедия менен драмага, терең психологизмге 

жык толгон окуяны С.Каралааев алда канча кенен айтканы маалым. Чыгармада автор 

эпостогу Манас баатырдын каза болушун, Көбөштүн хан ордону талкалап бийликке 

келишин жана Каныкейдин Букарга качышы сыяктуу өзөктүү окуяларды жанрдын 

табиятына ылайык айрым алымча-кошумчалар менен иштеп чыккан. Анын чеберчилиги 

зор эпопеянын окуясын аңгеменин тар аянтына батырып, өзүнчө мазмун, формага ээ 

автордук чыгарманы жарата алгандыгында.  



Чыгармадагы окуянын жүрүшүндө кытай ханы Коңурбайга балгер Эрликхан сенин 

ажалың Манастын уулу Семетейдин колунда дейт. Ошондо Манас баатырдын көзү 

өткөндөн бери кектүү душмандардын кол алдында кордолуп калган кыргыз элин 

“Манастын баласын бербесеңер” тукум курут кылабыз деп, айылдагы бүт эркек балдарды 

калтырбай мыкаачылык менен өлтүргөн сценаны окуганда жүрөк титирейт, кудум көз 

алдыңа жандуу тартылып өтөт. Аңгемеде элдин азап-тозогун, бейкүнөө наристелердин 

кырылышын көргөн Жакып күйүттөн өлүм алдында жатса, токолу Бакдөөлөт балдары 

Абыке-Көбөшкө Семетейди өлтүрүүгө буйрук берет. Эпостогу жүрөк титиреткен трагедия 

жан дүйнөбүзгө сиңип жат болуп калгандыктан аңгемеде да окуя трагедиялуу күүсүнөн 

ажырабастан, тескерисинче өтө ийгиликтүү интерпретацияланган. Калемгердин башкы 

максаты улуу мурастагы өзөктүү окуялардын терең маани-мазмунун, көп салаалуу 

идеялык-эстетикалык өрүшүн, каармандардын өчпөс издерин сактоо менен ар тараптан 

образдарды ачылган түрүндө көрсөтүшү зарыл.  

 А.Саспаев да эпостогу татаал драмалуу кырдаалга, курч конфликке негизделген, 

терең психологизм орун алган өзөктүү окуяны тандап алып, аңгеменин чакан аянтына 

батырып, өз алдынча иштеп чыгууга аракеттенген. 

Ошондуктан каармандардын тагдырына, иш-аракеттине, кулк-мүнөздөрүн 

сүрөттөөдө айрым өзгөртүүлөр киргизилени менен  негизинен салттуу окуялардын өзөгү 

сакталган.  Чыгармада автор тарабынан жаралган окуя Абыке, Көбөшкө Семетейди 

өлтүрүүгө Жакып эмес, Бакдөөлөт буйрук берет. Манасчылар С.Орозбаков, С.Каралаев, 

Ж.Мамайдын варианттарында Манастын көзү өткөндө Абыке-Көбөштү хан ордону талап,  

Каныкейди аялдыка алууга,  Семетейди өлтүрүүгө Жакып тукурат. Небереси Семетей 

Букардан мекени Таласка келгенде кымызга уу кошуп утурлап чыгат, ошондуктан 

небереси тарабынан өлүшү таң калтырбайт. Ал кара ниет, дүнүйөкор, жеткен куу адам 

катары сүрөттөлөт. Эпосто Жакыптын калмак аялы Бакдөөлөттүн ыплас иштери  тууралуу 

сөз жок, бул жагынан алып караганда, автордун жеке позициясы байкалат. Дагы бир  

жазуучунун кыялый кошумчасы Каныкей Семетейдин өмүрүн сактап калуу үчүн бешикке  

Жаргылчактын баласын салып коет. Жаргылчак күң наристесинен айрылганына көзү 

жетип,  душмандарга сыр ачмакчы болгондо Каныкей аны өлтүрөт. Мындай окуя эпостун 

варианттарында дээрлик кездешпейт. Бул деталь жазуучунун кыялынан жаралганы 

байкалат. 

Чыгармада жазуучу Каныкейдин улутун “сарт” деп берет. Манастаануу илиминде 

Каныкейдин улутуна байланыштуу ар түрдүү көз караштар айтылып, иликтөөлөр 

жүргүзүлүп келе жатат. Манастаануучу С.Байгазиев: “Каныкейди тажиктин кызы деп ким 

айтат? Айтмакчы, “Манаста” тажик эли деген бар. Бирок Каныкейдин тажиктин кызы деп 

түздөн-түз айткан, бир сөз жок. Ал эми Букардын каны Темиркан “тажик” деп эпостун эч 

жеринде айтылбайт. Темиркандын да түбү кыргыз затынан болуп, бирок отурукташкан 

тажик-түрк чөйрөсүндө туулуп өсүп, акыры жүрүп, өзүнүн эмгек-мээнети, эрдиги менен 

Букарга кан болууга жетишкен адам болушу толук мүмкүн. Екатерина экинчи өзү немис 

болуп туруп, оруска падыша болгон эмеспи. Өзүнүн кан сарайында жорго кармап, 

Каныкей кызына кичинекейинен тоолуктарчасынан жорго мингизип, бирөөнүн көзү тиет 

деп, мойнуна кыргыздардай тумар тагып, үйүндө балдарына бээ, тай союп (тажик баласы 

жылкынын этин жебегенин эске алсак) бергенине караганда, Темиркандын тамырларында 

кыргыздын  каны ойноп тургандыгын байкатпай койбойт. Каныкей атасы Темиркандын 

түбү кыргыз экендигин билгендиктен, баягында Талас келин болуп  келгенде, акыры 

жеримди, элимди таптым деп, өзүн ичинен чексиз бактылуу сезгени туюлбай койбойт. 

Каныкей тажиктин эмес, кыргыздын өзүнүн кызы. Каныкей энебиз-кыргыз! Болгондо да 

чоң тамгалар менен жазыла турган кыргыз аялзаты. Буга ишениш үчүн “Манас” 

эпопеясын кунт коюп окуу керек” [2, 145-146],-дейт. Окумушту “Каныкей тажиктин 

кызы” деген сөз кечээки СССР доорунда “сверхинтернационалисттер” ойлоп чыгарган 

идеологиялык коньюнктура деп түз эле айтууга мезгил жеткенин  баса белгилейт. Чыгаан 

аалымдын адилеттүү сөзүнө таянганыбыздын жөнү Каныкей ханышанын кыргыз экендиги 



анын  адамдык духунда, Ата журтка болгон чексиз мээриминде, кулк-мүнөзүндө, 

ишмердүүлүгүндө ачык-айкын көрүнүп турат. Илимпоз Х.Карасаев жаны күйүп минтип 

айтып жатат: “Манас” дастанынын байыркы замандан бери келе жаткан нугу бузулду. 

“Манас” дастанынын мазмунунун бузуп, “советский “Манас” кылып салды. “Манас” эки 

жолу басылып чыкты. Чоң бурмалоого учурады” [4, 428]. 

Коммунисттик партиянын  саясий идеологиясынын арааны жүрүп турганда, 

“советский “Манас” болуп байыркы нугунан бузулуп айтылып калганы күмөн туудурбайт. 

Ошондуктан жеке чыгармачылыкта да кылымдар бою калыптанып, катмарланган эпостун 

окуяларын каалагандай бурмалоо туура эмес. Ал эми автор чыгармасында канышанын 

улутун “сарт” деп бериши окурманга ишеним туудурбайт. Азыркы мезгилде Букара 

шаары Өзбекстандын кармагында болсо эле Каныкейди “сарт” кызы деп чыксак, анда 

түпкүлүгү кандай болот? Калемгерлер “Манас” темасын иштөөдө  жоопкерчилик менен 

сынчыл көз карашта мамиле жасашы зарыл. Кылымдар бою оозеки  формада жандуу 

жашап келген улуттун рухун каалагандай бурмалап, өзгөртүүгө жол жок экендигин ар бир 

өнөр ээлеринин кулагына күмүш сыргадай тагылышы абзел. 

Чыгармада жазуучу эпикалык каармандардын образын даана ачып көрсөтөт. 

Маселен, Абыке, Көбөш өз керт баштарынын гана кызыкчылыгын көздөгөн эл күткөн бир 

да алдыңкы максат, жогорку идеалдары жок. Ошондой эле эпостогу Бакай, Каныкейдин 

образдарын бир үзүм окуя, деталь-штрихтер аркылуу психологиялык тереңдикте берген. 

Өзгөчө калмак ханы Коңурбайдын акылдуулугу, мыкаачылыгы, ашкере мансапкордугу 

оң-терс жактары менен кадимкидей көз алдыңа тартылып өтөт. Аңгемеде эпостун духу 

уюп турат, сүрөттөөгө алынган каармандардын тагдыры тарыхый кырдаал менен 

байланышта көрсөтүлүп,  ички дүйнөсүнө басым жасалат, кулк-мүнөзү жандуу көрүнөт. 

Аңгемеде көңүл бурчу жагдай, Каныкейдин “алтын билериги” символдук маанини 

туюндуруп турат. Каныша апасынан калган таберик алтын билерикти дайыма аздектеп 

сактап жүрөт. Каныкей түшүн энеси Чыйырдыга айтып бергенде мындайча жоруйт, 

кутурган Абыке-Көбөштөр кастык кылбай койбойт баатырдан калган туякты калкалап 

Букарга төркүнүңө сапар тарт деп кеңешин берет. Баса, эпостун варианттарында туруктуу 

кездешүүчү сюжеттик формулалардын бири-баатыр бала төрөлөрдө  Жакып жана 

аялдарынын кереметтүү түшү, Алмамбет, Манас, Каныкейдин  аян түштөрү. Чыгармадагы 

Каныкейдин  “алтын билерикти” түш көрүшү автордун адабий табылгасы. Түш 

каармандардын тагдырында кайсы бир орчундуу окуя болорун алдын ала туюндуруп 

жатат. Аңгемедеги “алтын билерик” Каныкейдин акылман, көрөгөчтүгүн, драмалуу 

тагдырын, келечек жолун көрсөтүп берүүдө  мотив-символ  катары мааниге ээ. 

Сүрөткер А.Саспаев эпикалык каармандардын образынын идеялык алкагын 

кеңитип, психологиялык жактан тереңдетип, эстетикалык-философиялык жалпылоолорго 

көтөрүүгө жетишкен. Улуу мурасты  жазуучу жөн эле пайдаланбастан, өздөштүрүлгөн 

түрүндө чыгармачылыктын тилкесинен өткөрүү менен манас темасын иштеп чыгууда 

“Каныкейдин алтын билеригиндей” эпос өзөктүү чыгармалардын үлгүсүн жарата алды.  

